პროექტი
საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრისა და საქართველოს ფინანსთა მინისტრის 
ერთობლივი ბრძანება №_________
20  წ. ________________                                                                     ქ.  თბილისი

ფარმაცევტული საწარმოს მიერ მის მიერვე წარმოებული ფარმაცევტული პროდუქციის ნუსხის დამტკიცების თაობაზე


მუხლი 1 
„საქართველოს საგადასახადო კოდექსის 168-ე მუხლის მე-4 ნაწილის „ჰ“ ქვეპუნქტის, ,საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-20 მუხლის მე-5 პუნქტისა და „ნორმატიული აქტების შესახებ“ საქართველოს კანონის მე-9 მუხლის საფუძველზე, 

ვბრძანებთ:

ა) ჩათვლის უფლებით ფარმაცევტული საწარმოს მიერ, მისივე წარმოებული ფარმაცევტული პროდუქციის მიწოდების დღგ-ისგან გათავისუფლება განხორციელდეს საქართველოს ფარმაცევტული პროდუქტების უწყებრივ რეესტრში (საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ − სამედიცინო და ფარმაცევტული საქმიანობის რეგულირების სააგენტოს  მიერ წარმოებული საქართველოს ბაზარზე დაშვებული ფარმაცევტული პროდუქტების ნუსხა) პროდუქტის რეგისტრაციის შესახებ განთავსებული ინფორმაციის შესაბამისად. 
 
მუხლი 2 
ბრძანება ამოქმედდეს გამოქვეყნებისთანავე.  



საქართველოს ოკუპირებული
ტერიტორიებიდან დევნილთა, 
შრომის, ჯანმრთელობისა 
და სოციალური დაცვის მინისტრი                                                  ეკატერინე ტიკარაძე



საქართველოს ფინანსთა მინისტრი                                                  ივანე მაჭავარიანი
განმარტებითი ბარათი

„ფარმაცევტული საწარმოს მიერ მის მიერვე წარმოებული ფარმაცევტული პროდუქციის ნუსხის დამტკიცების თაობაზე“

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრისა და საქართველოს ფინანსთა მინისტრის 
ერთობლივი ბრძანების პროექტზე

ბრძანების პროექტი მომზადებული იქნა შემდეგი გარემოების გათვალისწინებით:
საქართველოს საგადასახადო კოდექსის 168-ე მუხლის მე-4 ნაწილის „ჰ“ ქვეპუნქტის თანახმად, დამატებული ღირებულების გადასახადისგან ჩათვლის უფლებით გათავისუფლებულია ფარმაცევტული საწარმოს მიერ, მისივე წარმოებული ფარმაცევტული პროდუქციის მიწოდება. ამასთანავე, ამ ქვეპუნქტის მიზნისთვის ფარმაცევტული პროდუქციის ნუსხა განისაზღვრება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრისა და საქართველოს ფინანსთა მინისტრის ერთობლივი ბრძანებით.  
საქართველოს კანონმდებლობის შესაბამისად, ადგილობრივი მწარმოებლების მიერ წარმოებული ფარმაცევტული პროდუქტის საქართველოს ბაზარზე მიწოდება ხორციელდება მათი რეგისტრაციის შემდეგ. ინფორმაცია კონკრეტული მწარმოებლების მიერ წარმოებული, ბაზარზე დაშვების უფლების მქონე კონკრეტული ფარმაცევტული პროდუქტის შესახებ ასახულია სახელმწიფო უწყებრივ რეესტრში და იგი საჯაროდ ხელმისაწვდომია. ამავდროულად, მონაცემები პერმანენტულად იცვლება იმასთან დაკავშირებით, რომ ხდება ახალი პრეპარატების რეგისტრაცია, ნაწილს ეწურება რეგისტრაციის ვადა, ზოგიერთ შემთხვევაში კი ხდება რეგისტრაციის შეჩერება ან გაუქმება. ზემოაღნიშნულიდან გამომდინარე, თითოეული მწარმოებლის მიერ წარმოებული და მიწოდებული ფარმაცევტული პროდუქტის ნუსხა ყოველთვის იქნება ცვლადი, რაც მოითხოვს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრისა და საქართველოს ფინანსთა მინისტრის ერთობლივ ბრძანებაში პერმანენტულ ცვლილებებს. 

